Ապրիլյան ֆլեշմոբին առաջադրված խնդիրների լուծումներ
Առաջին մակարդակ

1. Ագարակում բադերն ու հավերը միասին 27-ն են։ Հավերը բադերից 5-ով ավելի են։ Քանի՞ բադ և քանի՞ հավ կա ագարակում:

Մենք paint-ով արեցինք: 27 կենդանի նկարեցինք, 27-ից ավելացած 5-ը հանեցինք, մնաց 22: Քանի որ ունենք կենդանու 2 տեսակ` հավ և բադ, 22-ը բաժանեցինք 2-ի, ստացանք 11: 11-ին ավելացրինք 5` ստանացանք` 16: Հասկացանք, որ շատը հավերն են,այսինքն` հավերը` 16, բադերը` 11:

Տաթև Սահակյան

Սկզբում տարբեր պատասխաններ հնչեցին, այնուհետև հասկացան, որ 27-ի մեջ պետք է գտնենք հավերի և բադերի քանակները: Սկզբում 27-ից հանեցինք 5 հավը որպեսզի հավերի և բադերի քանակը հավասարվի: Քանի որ հավերի և բադերի  քանակը հավասարվեց կիսեցինք 22-ը՝ հավասար մասերի: Ստանալով 11, հավերի քանակը ստանալու համար ավելացրեինք 5-ը:
Ստացվեց 11 բադ և 16 հավ:

Paint նկարչական ծրագրով փորձեցինք նաև այս տարբերակը: Կցում եմ նկարը: 

Սովորողների հետ նկարեցինք 27 շրջան և մեկական սկսեցինք հաշվել մի հատ սկզբից, մի հատ էլ վերջից: Քանակը հավասարեցրեցինք և ավելացրեցինք 5-ը:
Լենա Վարդանյան

Խնդիրը կարդալուց հետո սովորողներն անմիջպես գլխի ընկան, որ 5-ով ավելի հավերը պետք է հանենք ընդհանուր թվից, և ստացված թիվը բաժանենք հավերի և բադերի միջև, այսինքն 2-ի:  Այնուհետև հավերի թվին ավելացրեցին 5-ը և ստացան պատասխանը՝ 11 բադ, 16 հավ:

Լուսինե Գասպարյան

Քանի որ դասարանում սովորողների քանակը համապատասխանեց Ագարակի հավերի ու բադերի քանակին, որոշեցինք, որ դասարանը Ագարակն է մենք էլ`հավերն ու բադերը։
Ըստ պահանջի մեր հավերը բադերից 5-ով շատ էին, 5 սովորողի առանձնացրինք` քթերը կարմիր ներկեցինք (որպես հավեր), Ագարակում մնացին 22 հավ ու բադ, քանի որ նրանց քանակները հավասար էին, 22-ը բաժանեցինք 2-ի և 11-ը միացան 5 կարմրաքթերի և նրանց քթերն էլ ներկեցինք, ստացվոց 16 կարմրաքիթ և 11 սպիտակաքիթ։
Ազնիվ Մանուկյան
Պատասխան` 11 բադ և 16 հավ:  

2. Թութակներին կերակրելիս 2 տեսակի հատիկեղեն են տալիս։ Ցորեն, գարի և կորեկ ունենալու դեպքում թութակների համար քանի՞ տարբեր ուտելիք կարելի է պատրաստել։
-Կարո՞ղ ենք 3 տեսակի հատիկեղեն տալ:
-Ոչ:
-Ինչո՞ւ:
-Որովհետև պահանջվում է 2 տեսակի:
-Շատ լավ, կառաջարկե՞ք տարբերակներ:
-Ցորեն, գարի:
-Ցորեն, կորեկ:
-Գարի, կորեկ:
-Իսկ չի՞ լինի գարի, ցորեն:
-Ոչ, որովհետև գարի, ցորեն ունենք, նույն բանն է:
-Չի՞ լինի կորեկ, ցորեն:
-Ոչ, որովհետև ցորեն, կորեկ ունենք, նույն բանն է:
-Վերջնական քանի՞ տարբերակ ստացվեց:
-3:
Լուսինե Պետրոսյան Գ.

Քանի որ թութակներին կերակրելիս տալիս են 2 տեսակ կեր, ապա առաջին անգամ կվերցնենք ցորեն-գարի, երկրորդ անգամ՝ գարի-կորեկ, երրորդ անգամ՝ ցորեն-կորեկ: Հնարավոր է 3 տարբերակ:

Սաթենիկ Սիմոնյան 
Պատասխան` 3: 
3. Մեղվի փեթակները 2 շարքով դասավորված են։ Առաջին շարքից 4 փեթակ տեղափոխեցին երկրորդ շարք։ Երկրորդ շարքում 12 փեթակ եղավ, իսկ առաջին շարքում՝ 8: Նախապես ամեն շարքում քանի՞ փեթակ կար:

Փեթակները նկարեցինք, որ ավելի պատկերավոր լինի։
Քանի որ 4 փեթակ տեղափոխելուց հետո 8 փեթակ էր մնացել, առաջին հերթին 8 -ին գումարեցինք 4, որ պարզենք, թե մինչև տեղափոխելը քանիսն էին փեթակները։4+8=12

Հետո 2-րդ շարքի 12 փեթակից էլ հանեցինք ավելացրած 4-ը և ստացանք 8 փեթակ։
Հռիփսիմե Առաքելյան

Դե ինչպես միշտ, սկզբում կարդում-հասկանում ենք խնդիրները, հետո փորձում գտնել լուծումները: 

Նախ սկսեցինք մեր բանավոր մաթեմատիկայի  ընտրությամբ խմբի հետ քննարկել: Սովորողները գծեցին  երկու շարք: 
-Եթե այս շարքից 4 հատ տանենք երկրորդ շարք, ապա երկրորդ շարքում կլինի 12, իսկ այս շարքում ՝ 8 (իր նկարածի վրա բացատրեց Արևը), նշանակում է, որ  սկզբում 12 փեթակ եղել է առաջին շարքում, որովհետև , եթե 12-ից հանենք 4, կստանանք 8:

Ադրիանան նույն կերպ հաշվեց առանց նկարելու:

- Դե եթե մի շարքից 4 հատ տանենք մյուս շարք, մյուս շարքը դառնա 12, կնշանակի, որ առաջին շարքում էր հենց 12, այսինքն՝ 4-ով շատ էր:

Մարիամի դասարանից Լանան   հետաքրքիր լուծում ասաց: Կանգնեցին ինքն ու ընկերուհին, վերցրեցին  մատիտիները և սկսեցին հաշվել:

-Ըհը, ես առաջին շարքն եմ, իսկ ՝Էմիլիան  2-րդ: Ինձ մոտ մատիտներ կան,  դրանք պետք է 20 հատ լինեն, որովհետև 12 մի շարքում է, իսկ 8՝ մյուս:

Հիմա ես էնպես կբաժանեմ, որ Էմիլիայի մոտ լինի 12, իսկ ինձ մոտ ՝ 8: Եթե Էմիլիայի մոտ պիտի դառնա 12, որովհետև ես 4 հատ տալու եմ իրեն, ուրեմն ինձ մոտ 12 մատիտ է: Դե ընկեր Քրիստինե, 12-ից էլ որ հանեմ 4 կլինի 8:

Շատ հեշտությամբ գտան լուծումը, այնուհետև սկսեցինք բանավոր հաշվելով 4 ական բարձրանալ՝ 4+4=8, 8+4=12, 12+4=16.... հետո  հինգերով, վեցերով, յոթերով...

 Տիար Գևորգ ջան, ընտրության խմբում քննարկելուց հետո, Մարիամ Խաչատրյանի հետ խոսում էինք, թե ինչպես ենք քննարկելու խնդիրները դասարանում, սովորողները  առաջարկեցին, որ իրենք գան  և բացատրեն խնդիրները: Հիացած համաձայնեցինք:

Եվ էդպես համատեղ քննարկումով դաս եղավ: Իմ  դասարանում էլ մի մասը լուծեց նկարելով, մյուս մասը՝ մատիտներով:Բայց ամենաուրախալին այն էր, որ սովորեցնող- սովորողներն անչափ ուրախանում էին, երբ ընկերները գտնում էին ճիշտ պատասխանները:

Քրիստինե Հովսեփյան

Քանի որ 3-րդ դասարանցիների համար պարզ խնդիր էր, սովորողներն արագ գտան պատասխանը,(մի քանիսն էլ արդեն մասնակցել էին ֆլեշմոբին)։ Առաջարկեցի paint-ով ներկայացնել լուծումը։ Տարբեր տարբերակներ ստացվեցին, մի քանիսը կցում եմ։

Մանուշակ Աբրահամյան
Պատասխան` առաջինում 12, երկրոդում 8: 
4. Արևելյան և Արևմտյան դպրոցի սովորողները 3 շարք նարգիզ տնկեցին, ամեն շարքում՝ 5 հատ։ Հարավային ու Հյուսիսային դպրոցի սովորողները 2 շարք քրիզանթեմ տնկեցին, ամեն շարքում՝ 8 հատ։ Բոլոր սովորողները միասին քանի՞ ծաղիկ տնկեցին։
Նախ նկարել էին 3 շարք, հետո յուրաքանչյուր շարքի վրա նկարել էին 5-ական ծաղիկ:
Այնուհետև նկարել էին 2 շարք, հետո յուրաքանչյուր շարքի վրա նկարել էին 8-ական ծաղիկ:
Խնդրի-նկարն ավարտելուց հետո սկսել էին լուծել: 
Նարգիզների քանակը հաշվելու համար 3-ը բազմապատկել էին 5-ով  և ստացել էին 15 (3 x 5 = 15):
Քրիզանթեմների քանակը հաշվելու համար 2-ը բազմապատկել էին 8-ով  և ստացել էին 16 ( 2 x 8 = 16): 
Ամբողջ ծաղիկների քանակը իմանալու համար 15-ին գումարել էին 16 և ստացել էին 31  (15 + 16 = 31):

Նելի Թովմասյան
Խնդիրը կարդալուց հետո փորձեցինք Paint ծրագրով նկարել տվյալները: Կարդացինք առաջին նախադասությունը և պատկերեցինք 3 շարք, յուրաքանչյուր շարքում էլ 5 դեղին շրջանակ: Դեղին շրջանակները պայմանականորեն խորհրդանշում էին նարգիզները: 

Հետո կարդացինք երկրորդ նախադասությունը և պատկերցինք 2 շարք, յուրաքնաչյուր շարքում 8 վարդագույն շրջանակ: Դրանք էլ պայմանականորեն խորհդանշում էին քրիզանթեմները:

Ստացանք այսպիսի պատկեր՝

Նկարելուց հետո սովորողները արագ հաշվեցին դեղին և վարդագույն շրջանների քանակը և տեսան, որ 31 շրջան կա: Այսինքն տնկել էին 31 ծաղիկ:

Սովորողներից մեկն էլ առաջարկեց հաշվել նարգիզների և քրիզանթեմների քանակը և գումարել իրար: Մինչ մենք գծապտկերն էինք գծում նա մտքում հաշվել էր և մեզ ներկայարեց հաշվելու իր տարբերակը:

5 + 5 + 5 =15 (3 շարքի նարգիզների քանակը)

8 + 8 =16 (2 շարքի քրիզանթեմների քանակը)

15 + 16 = 31 (սովորողների տնկած ծաղիկների քանակը)

Մարիամ Խաչատրյան

Դասարանում կարդալուց հետո այս խնդիրը սովորողների հետ լուծեցինք բազմապատկման օգնությամբ։
Նարգիզների թիվը գտնելու համար ստացվեց այսպես` 3 × 5 = 15։
Քրիզանթեմների թիվը գտնելու համար այսպես ստացվեց` 2 × 8 = 16
Բոլոր ծաղիկները միասին` 16 + 15 = 31։
Խնդիրը քննարկելուց նկատի ունեցանք նաև այն, թե ինչպե՞ս այն կբացատրենք 5-6 տարեկաններին։
Սովորողների առաջարկով այս խնդիրը պետք է լուծեինք հենց ծաղիկներ տնկելով։
Նախ բացատրելով, թե որն է շարքը, այնուհետև ամեն շարքում նշված քանակով ծաղիկները տնկելուց հետո կհաշվենք տնկած ծաղիկները։

Կարինե Խառատյան
Պատասխան` 31:  
5. Ագարակի շների թաթերի քանակը 9-ով շատ է քթերի քանակից։ Քանի՞ շուն կա ագարակում։
Խնդիրը կարդալուց հետո սկսեցինք քննարկել: Սովորողներս միանգամից ասացին, որ պետք է հաշվենք շան երեք թաթը, քանի որ 4-րդ թաթը քթի հետ մի կողմ ենք դնում: Արագ 9 բաժանեցին 3 ի և գտան, որ 3 շուն կա: 
Հետո ասացի, որ իրենք պետք է խնդիրը բացատրեն իրենց կրտսեր ընկերներին: Այնպես պետք է բացատրեն, որ նրանք կարողանան ինքնուրույն լուծել: Քննարկումը հետաքրքիր էր: Սկսեցին իրենց համար առանձնացնել կարևոր կետեր`
1. պարզել թե մեկ շունը քանի՞ ոտք և քանի՞ քիթ ունի: 
2. հասկացնել ընկերոջը, որ մեկ քիթը հավասար է մեկ ոտքի
Առաջին կետը ասացին, որ միանգամից կասեն, իսկ երկրորդ կետի շուրջ սկսեցին մտածալ: Մի տարբերակը պարզ էր, նկարելով կարող էին ցույց տալ, բայց ուզում էին ավելի հեշտ տարբերակ գտնել: Որոշեցին, որ կարող են այսպիսի խաղի միջոցով  հասնել խնդրի լուծմանը: 
Խաղը վարում է մեկը, իսկ խաղին մասնակցում են բոլորը: Առաջին հարցը այսպիսին է լինում.
Քանի՞ ձեռք ունեք, 
Հիմա մեկ ձեռքով բռնեք ձեր քիթը, քանի՞ ձեռք ազատ մնաց:
Եթե երեք ձեռք ունենաք, քանիսը՞ ազատ կմնա: 
Շներն էլ չորս թաթերից մեկով իրենց քիթն են բռնել, ուրեմը շների քանի՞ թաթն է ազատ մնացել:   
Այս ամենից հետո կսկսեն երեքներով բարձրանալ այնքան, մինչև կհասնեն 9-ի:
Սա էլ նկարով տարբերակն է:

Արմինե Գյոնջյան

Խնդիրը լուծելու համար Paint ծրագրով սովորողները նկարեցին շուն,  մի մասն էլ համացանցին որոնեց և  նկարը տեղադրեց: Տեսանք, որ շունը ունի 4 թաթ և 1 քիթ: Թաթերի քանակից հանեցինք քթի քանակը և ստացանք 3: Մեկ շան օրինակից հետո նկարեցինք ևս երկուսը, և նկատեցինք, որ ճիշտ պատասխանը երեք է, քանի որ երեք շունը ունի 12 թաթ և երեք քիթ, իսկ տարբերությունը արդյունքում ստացվեց՝ 9:

Սիդոնյա Վիրաբյան

Խնդրի քննարկում-պատասխանը  դեռ չեմ ուղարկել, քանի որ այն նախատեսում էի իրականացնել Ուսումնական ագարակում։ Վաղն այցելելու ենք Ուսումնական ագարակ՝ մեղուների և կենդանիների դիտարկման։ Ըստ այդմ՝ տեղում սովորողների հետ կիրականացնենք խնդրի քննարկումը։ 
Ստորև լուծումը․
Ես ինքս լուծել կարողացա նկարելու տարբերակով։ Վիզուալ պատկերեցի կետ՝ որպես շան քիթիկ, կից՝ չորս ոտք։ Խնդրում նշվում է, որ թաթերի քանակը 9-ով ավել է քթերի  քանակից։ Քանի որ թաթերը 4-ն են (տրամաբանորեն 😏), քիթը՝ մեկը, մեկ քիթը = մեկ ոտք։ Այդ դեպքում յուրաքանչյուր շունիկից մեկ ոտք՝ զուգահեռ քիթիկին, դուրս է մնում։ Շունիկը սկսում է դիտարկվել 3 ոտքով։ Քանի որ շունիկների թաթերի քանակը  ավել էր  9-ով, 9-ը բաժանում ենք 3-ի և ստանում ենք 3։ Այսինքն՝ ագարակում կար 3 շուն։ 
Արմինե Մովսիսյան

Պատասխան` 3: 

6. Արամը իր կանգնած տեղից հինգ քայլ արեց դեպի հյուսիս, երեք քայլ՝ դեպի արևելք, հինգ քայլ՝ դեպի հարավ և երեք քայլ՝ դեպի արևմուտք։ Արամը իր սկզբնական կետից քանի՞ քայլ տեղափոխվեց:

Խնդիրը կարդացել ենք, հասկացել ենք, անդրադարձել ենք չորս կողմերին ըստ մեր դպրոցների: Հետո սովորողներից մեկին ընտրել ենք որպես խնդրի հերոս: Կանգնել է, կենտրոնը պատկերացրել ենք մայր դպրոցը՝ նշել ենք. հինգ քայլ քայլել է հյուսիս, հետո երեք քայլ քայլել է արևելք, հինգ քայլ՝ հարավ, երեք քայլ էլ արևմուտք:  Ընթացքում փորձել ենք քայլերը հաշվել: Հայտնվել է նորից սկզբնական կետում: Տեղափոխվել է 0 քայլ:

Անահիտ Հարությունյան
Թամար Մարիմյան
Մինչ խնդիրը դասարան բերելը հանձնարարեցի համացանցից, ընտանիքի անդամներից դուրս բերել ինչպես գտնել հորիզոնի կողմերը։ Սովորողները բերեցին տարբեր ձևեր, եթե ձեռքի տակ չունենք կողմնացույց ու չգիտենք օգտվել կողմնացույցից։ Հավես դաս ստացվեց։

	Հորիզոնի կողմեր
 

Հյուսիս
 

Արևմուտք



Արևելք
 

Հարավ
 




1. Իմ սենյակը գտնվում է արևմուտքում։Ես այդ որոշեցի պատուհանից նայելով, ես նայեցի պատուհանին և տեսա ոնց է արևը մտնում, ես այդպես հասկացա, որ արևմտուքը որտեղ է։
2.  Ծառի հարավային կողմի ճյուղերն ավելի փարթամ են, քան հյուսիսային կողմինը։ 

3. Կտրված ծառի կոճղի վրա կարելի է որոշել հորիզոնի կողմերը։ Նրանց բների վրա երևացող տարեկան օղակները բնի հյուսիսային կողմում անպայման խիստ են լինում։

4. Մամուռը աճում է ծառերի կեղևի ու քարերի հյուսիսային կողմերում՝ խուսափելով արևի ճառագայթներից։
5. Գարնանը ձյան շերտը շատ շուտ հալվում է՝ հարավային կողմում։ 

6. Հատապտուղները և մրգերը ավելի շատ հարավային կողմից են գունավորվում։
7. Մրջնանոցների թմբի երկար լանջը նայում է դեպի հարավ։
8. Եկեղեցիներով հեշտությամբ կարելի է կողմնորոշվել, իմանալով, որ խորանը կառուցված է լինում եկեղեցու արևելյան մասում, իսկ մուտքը՝ արևմտյան, որ արևի ժամացույցները սովորաբար գտնվում են եկեղեցու հարավային պատի վրա, իսկ եթե եկեղեցու գագաթին խաչ կա, ապա նրա թևերը ուղղված են արևելքից արևմուտք:

Նորից խոսեցինք մեր կրթահամալիրի չորս դպրոցներից։ Հետո կարդացինք խնդիրը՝ Արամը իր կանգնած տեղից հինգ քայլ արեց դեպի հյուսիս, երեք քայլ՝ դեպի արևելք, հինգ քայլ՝ դեպի հարավ և երեք քայլ՝ դեպի արևմուտք։ Արամը իր սկզբնական կետից քանի՞ քայլ տեղափոխվեց։ 

Սովորողները նկարեցին սլաքներոց, Արդյունքում ստացանք այսպիսի նկար ու որոշեցինք, որ Արամը հասել է իր սկզբնական դիրքին։

Լուսինե Պետրոսյան Ռ.

Պատասխան` 0: 

7. Մայիսի 10-ը երկուշաբթի է: Շաբաթվա ի՞նչ օր կլինի մայիսի 28-ը:

Խնդրի քննարկումն ու լուծումը շատ արագ ստացվեց,  քանի որ արդեն կարողանում ենք օգտվել օրացույցից: Սովորողները բացեցին օրացույցն իրենց մեդիագործիքներում՝ համակարգիչներ, մի քանիսը ՝ հեռախոսներ,  տեսանք, որ մայիսի 28-ը ուրբաթ է: 
Մի սովորող առաջարկեց կազմել աղյուսակ՝ գրել շաբաթվա օրերը և ամսաթվով օրերը ՝սկսած մայիսի 10-ից(երկուշաբթի օրվա սյունայկում), կգրենք օրերն այնքան,  մինչև կհասնենք 28-ին և կտեսնենք, որ 28-ը գրվեց աղյուսակի ուրբաթ օրվա սյունայկում:
Անահիտ Մելքոնյան
Սովորողնեը կարդացին խնդիրը։ Հիշեցինք, որ շաբաթը 7 օր ունի։ Եթե մայիսի 10-ը երկուշաբթի է, յոթ օր հետո՝ մայիսի 17-ը, կրկին երկուշաբթի կլինի, մայսի 17-ին էլ 7 օր ավելացրեցինք ու պարզեցինք, որ մայիսի 24-ն էլ է երկուշաբթի, քանի որ մայիսի 24-ից 28-ը չորս օր է, սկսեցինք հաշվել այսպես․
մայիսի 24 երկուշաբթի
մայիսի 25 երեքշաբթի
մայիսի 26 չորեքշաբթի
մայիսի 27 հինգշաբթի
մայիսի 28 ուրբաթ
Մերի Գրիգորյան
Այս խնդիրը, որպեսզի ավելի տեսանելի երևա, ստեղծեցինք աղյուսակ՝ 

Նախ վերհիշեցինք, թե շաբաթը քանի օր ունի: Աղյուսակի վերևի հատվածում գրեցինք շաբաթվա օրերը և հետո հերթով դասավորեցինք ամսաթվերը: Ըստ աղյուսակի երևաց, որ 28-ը ուրբաթ օր է:

Որոշ սովորողներ էլ արագ հաշվեցին շաբաթներով՝ յոթ-յոթ գումարելով: Հաջորդ  երկուշաբթի կլինի՝ 17, հետո՝ 24-ը: 24-ից էլ օրերով հաշվեցին՝ երեքշաբթի-25, չորեքշաբթի-26, հինգշաբթի-27, ուրբաթ-28:

Հետո խնդիրը ավելի բարդացրի, շաբաթվա ի՞նչ օր կլինի մայիսի 1-ը, հունիսի 1-ը   և այդպես շարունակ: Վերհիշեցինք նաև ամիսների օրերը: 

Վարսիկ Աթոյան
Պատասխան` ուրբաթ: 

8. Երեք միանման գերանները հավասար կտրելով՝ բակի համար աթոռներ սարքեցին։ Քանի՞ աթոռ ստացվեց, եթե 15 անգամ սղոցեցին։
Խնդիրը կարդալուց հետո, առաջարկեցի նկարել գերանները: Սովորողները միաբերան բացականչեցին 15:3=5: Պարզեցինք, որ մի գերանը սղոցել են 5 անգամ: Եթե գերանը 5 անգամ սղոցենք՝ կստացվի 6 մաս: Այսինքն մի գերանից կսացվի 6 աթոռ, 3 գերնից՝ 18:
3x6=18 աթոռ:
Գոհար Սմբատյան

Խնդիրն առաջին դասարանցիների հետ սկսեցինք լուծել պարզ տարբերակով: Գերանը փոխարինեցինք թղթով, սղոցը՝ մկրատով: Թուղթը մեկ անգամ կտրելով ստացվեց երկու կտոր, երկու անգամ կտրելով ստացվեց երեք կտոր: Շարունակեցինք երեք կտորն էլ կտրել յուրաքանչյուրը հինգ անգամ և եղավ 15 անգամ, հաշվեցինք կտորները, ստացվեց յուրաքանչյուրը՝ 6 կտոր, միասին՝ տասնութ կտոր: 

Հասմիկ Ղազարյան

Խնդիրը բարձրաձայն ընթերցեցի և սկսեցինք լուծման եղանակներ փնտրել: Ամենից արագը բանավոր հաշիվն էր:
15:3=5/յուրաքանչյուր գերան սղոցվեց 5 տեղից/ 
Առաջարկեցի համակարգչի Paint նկարչական ծրագրով խնդիրը նկարելու տարբերակը: Ինքս ընտրեցի գունավոր թղթերը կտրատելու տարբերակը: 
Paint ծրագրով նկարող սովորողները աշխատելու ընթացքում գլխի ընկան, որ ամենակարճ և ճիշտ տարբերակը կոճղերից մեկը նկարելն ու հինգ տեղից սղոցելն է,ապա  ունեցած պատկերը բազմացնելը և խնդրի իրական պատկերը ստանալը:
6x3=18/ սղոցված հատվածները 18 էին՝ հետևաբար ստացվեց 18 աթոռ/:

Տաթև Թամազյան

Այս խնդրի նման խնդիր մենք կատարել ենք դասարանում, բայց 1 գերան էինք ներառել խնդրի մեջ: Նաև մատիտների կոտրվելու հետ կապված նմանատիպ խնդիր էինք paint ծրագրով նկարել և լուծել: Սովորողները խնդիրը շատ հավանեցին, հեշտությամբ լուծեցին, քանի որ կրկին նկարեցինք paint ծրագրով:

Սղոցած կտորները հաշվելով` հասկացան,որ 3 գերաններից ստացվել է 18 աթոռ:
Սրբուհի Ներսիսյան

Պատասխան` 18: 
9. Տանձն ու խնձորը միասին կշռում են 300 գրամ, տանձը, խնձորը և նարինջը միասին՝ 450 գրամ, իսկ խնձորն ու նարինջը՝ 250 գրամ։ Քանի՞ գրամ է կշռում մեկ տանձը։
Սովորողների հետ կարդացինք խնդիրը, միասին քննարկեցինք, առանձնացրեցինք կարևոր կետերը, պայմանները։ Այսպես ունենք երեք տեսակի միրգ՝ տանձ, խնձոր, նարինջ, մեր խնդիրն է գտնել ՝ քանի՞ կգ կշռում մեկ տանձը։ Սովորողներին առաջարկեցի խնդիրը նկարել և գրել։ Paint  նկարչական ծրագրով նկարեցինք խնդիրը։ Եթե տանձն ու խնձորը միասին կշռում են  300 գրամ, հետևաբար տանձ + խնձոր=300, խնձոր + նարինջ= 250, խնձոր +նարինջ +տանձ =450 Նկարելուց հետո սովորողները սկսեցին լուծել , ինչպես մաթեմատիկական ռեբուսները։

Մարգարիտ Հովնանյան


Մրգերը նկարել ենք, խմբավորել երեք խմբում՝ տանձ-խնձոր, տանձ-խնձոր-նարինջ, տեսել, որ նարինջը ավելացավ երկրորդ խմբում, գտել ենք նրա քաշը, ապա նկարել երրորդ խումբը՝ խնձոր-նարինջ։ Քանի որ որոշել ենք նարինջի քաշը, որը 2-րդ խմբի մեջ էր և գտել էինք, այս խմբում էլ որոշեցինք խնձորի քաշը։Երբ գիտենք խնձորի ու նարինջի քաշերը, տարբերությամբ որոշեցինք նաև տանձի քաշը։ Պարզապես եռանիշ թվերը փոքրացրել ենք։
Լիլիթ Սահակյան

Քանի որ մենք արդեն ծանոթ ենք զանգվածի չափման միավորներին, այս խնդիրը շատ տեղին էր այս փուլի համար։ Ձեռք բերեցինք մրգերը՝ տանձ, խնձոր, նարինջ։ Կարդացինք խնդիրը և կատարեցին քայլերով՝
 1. կշռեցինք երեք միրգը միասին՝ 450գրամ
2. տանձը և խնձորը միասին՝ 300 գրամ, գտանք նարինջի զանգվածը՝ 450-300= 150գրամ
3. խնձորն ու նարինջը՝ 250 գրամ, 250-150= 100, գտանք խնձորի զանգվածը՝ 100 գրամ
4. Տանձի զանգվածը գտնելու համար ընդհանուրից հանում ենք նարնջի և խնձորի զանգվածը՝ 450-150-100= 200 գրամ։
Լուսինե Բարխուդարյան
Պատասխան` 200: 
10. Արևելքի լողորդները Արևմուտքի փակ լողավազան հասնելու համար յուրաքանչյուր 100 քայլից հետո հանգստանում էին։ Քանի՞ քայլ կատարեցին լողավազան հասնելու համար, եթե 5-րդ հանգիստը եղավ լողավազանի հանդերձարանում։
Սովորողների հետ նախ խոսեցինք կրթահամալիրի կրտսեր դպրոցների մասին՝ Արևելյան, Արևմտյան, Հարավային, Հյուսիսային։ Պարզեցինք, որ կրթահամալիրի բոլոր կրտսեր դպրոցներում եղել ենք, Հյուսիսից բոլոր կրտսեր դպրոցներ հասնելու ճանապարհները մեզ հայտնի են։ Արևելյան դպրոցից դեպի Արևմտյան դպրոց ճանապարհը պատկերացրինք։ Paint ծրագրով նկարեցինք այն ճանապարհը, որն ըստ խնդրի պետք է անցնեին լողորդները։ Նկարում նշեցինք հանգստանալու կանգառները, որոնք յուրաքանչյուր 100 քայլից հետո էին։ Քանի որ 5-րդ հանգիստը եղավ լողավազանի հանդերձարանում, այսինքն հասանք լողավազանի հանդերձարան, ուրեմն, ըստ սովորողների, 5 անգամ հանգստացանք՝ ամեն անգամ 100-րդ քայլից հետո։ 

5x100=500 կամ

100+100+100+100+100=500

Կարինե Մամիկոնյան

Այս խնդրի թվերը փոքրացրել եմ։ Սկզբում 100-ը փոխեցինք 1-ով։ Սովորողները մեկ քայլ քայլում էին և հանգստանում։ Այդպես հինգ քայլ հետո հասան լողավազանի հանդերձարան, որտեղ էլ հինգերորդ հանգիստն էր։ Այնուհետև 100-ը փոխեցինք 10-ով։ 10 քայլ քայլեցին և հանգստացան։ 10 քայլ քայլեցին, կրկին հանգստացանք։ Եվ այդպես 50 քայլ հետո հասան լողավազանի հանդերձարան։ 

Ծաղիկ Գասպարյան

Խնդրի քննարկման ժամանակ բարդություն չեղավ: Սովորողներն այն կարդալուց անմիջապես հետո սկսեցին մտածել: Եթե ամեն 100 քայլից հետո կանգնել  են և 5րդ հանգիստը եղել է լողավազանի հանդերձարանում,ապա կատարել են 500 քայլ:

Լուսինե Հակոբյան

Խնդիրը  լուծել ենք քայլքով դեպի լողավազան գնալու ճանապարհին: Դասարանում կարդացել ենք խնդիրը և շարժվել դեպի Արևմուտքի փակ լողավազան, չնայած նրան, որ մեր հինգերորդ հանգիստը եղավ երթուղայինների կանգառի մոտ: Հաշվեցինք, որ քայլել ենք 500 քայլ, իսկ մինչև Արևմուտքի լողավազան քայլեցինք 1100 քայլ:
Արմին Մնացականյան
Պատասխան` 500:
